
Efni: Aðalskipulag Norðurþings  

Landvernd hefur kynnt sér stefnu í aðalskipulagi sem liggur fyrir til umsagnar fyrir sveitarfélagið 

Norðurþing. Landvernd lýsir ánægju með hvernig sveitarfélagið hefur hagnýtt sér vefsjá til kynningar 

á landnýtingu og stefnu. Óháð efnistökum og innihaldi er mjög aðgengilegt að sjá vandað fylgirit sem 

tekur sérstaklega á flokkun landbúnaðarlands. Landvernd vill hrósa sveitarfélaginu sérstaklega 

framsetningu sem auðveldar um margt að rýna svo viðamikið verkefni í jafn víðfeðmu sveitarfélagi 

með fjölbreytta innviði. Landvernd fjallar í umsögn sinni um það sem heyrir undir náttúru- og 

umhverfisvernd sem er samofin mörgum málaflokkum.  

Virkjanir - Vindorka 

Í forsendukafla er komið inn á margvísleg verkefni sem tengd eru umhverfi og samfélagi. Má þar 

nefna loftslagsmál, náttúruvernd og loftslagsmál.  

Þá er komið inn á að Norðurþing er þátttakandi í verkefninu Heilsueflandi samfélag (HSAM) þar sem 

heilsa og vellíðan allra íbúa er höfð í fyrirrúmi í stefnumótun og aðgerðum á öllum sviðum. 

Landvernd leggur áherslu á að einmitt með tilliti til metnaðarfullrar stefnu sem fram kemur í 

greinargerð á vinnslustigi þá er grundvöllur þess að efla og styðja við lýðheilsu íbúa að búa þeim 

umhverfi bæði innan þéttbýlis og ekki síður utan náttúrulega upplifun til nærandi endurheimtar. Þá 

skal hafa í huga að ný og stór iðnaðarsvæði/varúðarsvæði eru skilgreind inn í skipulaginu. Fram 

kemur að aðalskipulagið geri ráð fyrir tveimur stórum vindorkuverum í sveitarfélaginu, annað að 

Hnotasteini og svo Reyðarárgarður og má segja með gildum rökum að þau áform falli alls ekki vel að 

öðrum stefnumarkmiðum um lýðheilsu, umhverfis- og náttúruvernd. Vindorkuver á Hnotasteini er 

fjær þéttbýli en Reyðarárgarður en það vindorkuver verður 50m hærra eða um 200m. Vindorkuver 

að Hnotasteini mun eftir sem áður valda verulegri sjónmengun frá þéttbýlinu á Kópaskeri og hefur 

andstaða við tillöguna þegar hlotið mótlæti á svæðinu. Hér verður að staldra við en ekki verður séð 

að þessi stefna um svo stór vindorkuverkefni hafi fengið þá umræðu og kynningu meðal íbúa 

sveitarfélagsins að það gefi tilefni til að ganga svo langt að gera ráð fyrir viðkomandi framkvæmdum í 

skipulaginu. Ljóst er að bæði vindorkuverkefnin sem mörkuð eru í skipulaginu eru mjög landfrek og 

munu hafa verulega áhrif á upplifun íbúa og gesta og mannvirkin ekki til þess fallin að auka lýðheilsu. 

Vindorkumannvirkin eru þess eðlis að mótvægisaðgerðir eru í raun erfiðar, einfaldlega vegna hæðar 

þessara orkumannvirkja og þá ekki síst hve hreyfing á vindorkuspöðum, skuggaflökt og hávaði hafa 

áhrif á lífríki og upplifun.  

Í Landsskipulagsstefnu 2024-2038 segir að skipulag skuli fela í sér stefnu um nýtingu vindorku í sátt 

við umhverfi og samfélag. Meðan staðan er sú að engin lagarammi er um nýtingu vindorku á Íslandi 

vill Landvernd hvetja sveitarfélög til að ganga ekki svo langt að gera ráð fyrir slíkri iðnaðarstarfsemi í 

skipulagi sínu. Í Landskipulagsstefnu er vitnað til úreltra viðmiða sem sett voru í stjórnarsáttmála 

þeirrar ríkisstjórnar sem ekki náði samkomulagi um nýtingu vindorku á síðasta kjörtímabili þannig að 

viðmiðin um val á staðsetningum vindorku o.s.frv. eru eðli máls marklaus. Neikvæð áhrif 

vindorkuvera á landslag, víðerni, lífríki og votlendi er löngu þekkt. Áhrif á fuglalíf á svo þekktum 

fuglasvæðum og Norðurþing hefur að skarta ætti að vera næg ástæða til að staldra við. Landvernd 

leggur því til við sveitarfélagið að binda ekki hendur sínar að því marki að gera ráð fyrir jafn 

umdeildum iðnaði í skipulagsáformum enda skal ekki gera slíkt nema um það ríki sátt við umhverfi og 

samfélag sem ekkert sýnt fram á í greinargerð.  

Skógrækt 
Í umhverfismatskýrslu er endurtekið vitnað til þess að skógrækt geti haft neikvæð áhrif á gott 
landbúnaðarland og annað í raun ekki tiltekið. Skógrækt á sér hinsvegar margar hliðar og ef tekið er 
dæmi um sáningu á framandi trjátegundum með burði til til mikillar sjálfsáningar sbr. stafafura þá 
liggur fyrir að ágengni framandi trjátegunda í íslenskri náttúru getur valdið miklum og óafturkræfum 
skaða á frjósömum svæðum með náttúrulega framvindu. Því þarf að setja skógræktinni hömlur svo 
hún gangi meðal annars ekki út fyrir afmörkun svæða og eða leiði til þess að hamla uppvexti 
íslenskra trjátegunda eins og birkis sem víkur gjarnan fyrir ásæknum barrtrjám. Þá er rétt að minna 
sveitarfélagið Norðurþing á að þar sem leyfa skuli skógrækt af einhverju tagi þá verði það sett fram í 
stefnu að ekki verði við það beitt jafn grófum aðferðum eins og sveitarfélaginu er kunnugt að átti sér 
stað í Saltvík. Því er nauðsynlegt að sveitarfélagið marki stefnu um að leggja af plóga í t.d. vel grónu 
mólendi eins og tíðkast hefur og valdið meiri náttúruspjöllum og útblæstri / losun Co2 en eðlilegt er 
við slíka aðgerð.  
 
Endurheimt votlendis 

Athygli vekur að orðið votlendi kemur aðeins fyrir í 23 atriðum í umhverfismatskýrslu meðan orðið 

skógrækt kemur 116 sinnum fyrir. Í niðurstöðu umhverfisáhrifa af stefnu um loftslagsmál segir 

eftirfarandi “ Stefna um verndun og endurheimt votlendis ásamt skógrækt og landgræðslu, styður við 

bindingu kolefnis.” Rétt er að halda því til haga að aðgerðir vegna endurheimtar votlendis skila meiru 

til loftslagsmála heldur en skógrækt. Endurheimt votlendis stöðvar losun strax við aðgerðir meðan 

það getur tekið skógrækt mjög ár að vera virk loftslagsaðgerð með bindingu kolefnis. Sveitarfélagið 

Norðurþing er því eindregið hvatt til að leita uppi svæði sem eru vel til þess fallin að endurheimta 

votlendi og taka þannig upp ábyrga og árangurríka loftslagsstefnu.  

Samantekt á umhverfisáhrifum  

Landvernd saknar þess að sjá ekki meiri umfjöllun um líffræðilega fjölbreytni í greinargerð og 

umhverfismatskýrslu þar sem Ísland er aðili að samningi þar um sem ber að taka alvarlega. Ágengni á 

lífrík og votlend svæði eru meðal þess sem þjóðir heims verða að horfast í augu við að fara ört 

þverrandi. Mikilvægt er að iðnaðarframkvæmdir á borð við vindorkuver verði rýndar með 

margvíslega vernd í huga m.a. vatnsvernd, fuglavernd og vernd líffræðilegrar fjölbreytni þá ekki síst á 

votlendum svæðum. Í samantekt umhverfisáhrifa vantar í raun að vega og meta marga þætti sem 

þegar hafa verið nefndir til sögunnar og hafa ekki fengið athygli og úr þessu verður sveitarfélagið að 

bæta og sýna meiri metnað t.d. í aðgerðum í loftlagsmálum og gagnvart líffræðilegri fjölbreytni.  

Lokaorð  

Landvernd óskar að lokum sveitarfélaginu Norðurþingi velfarnaðar í þeirri vinnu sem er framunadan 

og við þá vinnu taki sveitarfélagið til greina þá þætti sem hér hefur verið komið inn á í nokkrum 

atriðum 

Með vinsemd og virðingu, 

fh. stjórnar Landverndar 

Þorgerður María Þorbjarnardóttir formaður 


